
● 1 июльдә парламент Президиумы утырышында ТР Дәүләт Советының тугызынчы утырышын 8 июльгә билгеләде. Утырышны Дәүләт Советы Рәисе урынбасары Юрий Камалтынов алып барды.

Дәүләт Советы Секретаре Лилия Маврина Президиум әгъзаларына тугызынчы утырышка карауга кертелә торган мәсьәләләр турында җиткерде. Көн тәртибенә 44 сорау кертү тәкъдим ителә, шул исәптән 7се - Татарстан Республикасы закон проекты һәм 30ы - федераль закон проекты һәм төбәкләрнең закон чыгару органнары инициативалары. 

Тугызынчы утырышта Татарстан Республикасында Кеше хокуклары буенча вәкаләтле вәкил һәм бала хокуклары буенча вәкаләтле вәкил сайлау турында сораулар каралачак. Мәгълүм булганча, 8 июльдә әлегәчә эшләп килгән вәкилләрнең вәкаләтләре тәмамлана. 

Беренче укылышта 6 закон проекты каралачак, алар арасында “Татарстан Республикасы территориясендә муниципаль җир контролен гамәлгә ашыру тәртибе турында” закон проекты да бар. Беренче укылышка тәкъдим ителүче закон проектларының шактыенда республика законына үзгәрешләр кертелә. Болар - халыкны һәм территорияләрне гадәттән тыш хәлләрдән яклау турында, вөҗдан иреге турында һәм дини берләшмәләр турында, 2015 елга, 2016 һәм 2017 еллар план чорына Татарстан Республикасы бюджеты турында һәм башкалар. 

Хөкүмәт сәгате кысаларында депутатлар игътибарына “Татарстан Республикасында дәүләт һәм муниципаль хезмәт күрсәтүләрнең күпфункцияле үзәкләре эшчәнлеген оештыру турында” мәгълүмат тәкъдим ителә. 

● 1 июльдә Голландиянең Төньяк Брабант провинциясе - Хертогенбос шәһәрендә Европа Советы Җирле һәм төбәк хакимиятләре конгрессының Актуаль мәсьәләләр комитеты утырышы узды. Аны ТР Дәүләт Советы Рәисе, Европа Советы Җирле һәм төбәк хакимиятләре конгрессының Актуаль мәсьәләләр комитеты рәисе Фәрит Мөхәммәтшин үткәрде. 

Утырыш башланыр алдыннан, Фәрит Мөхәммәтшин белән шулай ук утырышта катнашучы Җирле һәм төбәк хакимиятләре конгрессы Генераль секретаре Андреас Кифер Төньяк Брабант провинциясе җитәкчесе Вим ван ден Донк белән очрашты. Яклар Конгресс мәйданчыгында һәм башка Европа структураларында төбәкләр хезмәттәшлеге һәм эш перспективалары хакында фикер алышты. Финанс-икътисади чикләүләр шартларында, төбәк дәүләт хакимияте органнары эшенә зур игътибар бирелде. Очрашу азагында Фәрит Мөхәммәтшин Нидерландтагы хезмәттәшләрен мәдәни мирасны саклап калу буенча республика тәҗрибәсен өйрәнү өчен Татарстанга чакырды. 

Комитет утырышында дәүләт идарәсе системасында яшьләр сәясәте роле һәм урыны турындагы докладлар каралды. Хәзерге вакытта Конгрессның шәһәр һәм төбәкләрдә радикальләшүгә каршы көрәш буенча яңа стратегиясе кысаларында Европа Советының "Инклюзив берләшмәләр төзү" гамәлләр планын әзерләү бара. Актуаль мәсьәләләр комитеты әгъзалары Европа Советы дәүләтләрендә төбәк телләрен үстерү мәсьәләсен эшләп бетереп, тиешле резолюция әзерләргә ниятли. Әлеге документны 2017 елда, Төбәк телләре һәм аз халыклы милләтләр телләре Европа хартиясен кабул итүгә 25 ел тулганда, Конгресс сессиясенә кертү планлаштырыла. 

Хартия Европа илләре милләтләре куллана торган бөтен телләрне яклый. Россия Федерациясе 201 елның февралендә хартияне имзалап, әлеге илләргә кушылды. 

Европа Советы Җирле һәм төбәк хакимиятләре конгрессының бюросы һәм Төбәкләр палатасы бюросы, шулай ук Актуаль мәсьәләләр комитеты эше кысаларында, Фәрит Мөхәммәтшин WorldSkills International оешмасы делегатлары белән дә очрашты, аның барышында Казанда WorldSkills Competition-2019 дөнья чемпионатын үткәрү мөмкинлеге хакында фикер алышынды.
● 2 июльдә ТР Дәүләт Советында “Бердәм Россия” парламент фракциясенең агымдагы 2015 нче елның беренче яртыеллыгында эшчәнлеге йомгакларына багышланган матбугат конференциясе узды. 

Фракция җитәкчесе – ТР Дәүләт Советы Рәисе урынбасары Юрий Камалтынов яртыеллыктагы эшчәнлеккә төп нәтиҗә ясап: “Бүгенге көндә Дәүләт Советында карала торган мәсьәләләр шул “Бердәм Россия” фракциясе эшчәнлеге дисәң дә була. Ни өчен дигәндә, парламентның депутатлар корпусында “Бердәм Россия” партиясе тарафыннан тәкъдим ителгәннәре күпчелекне тәшкил итә – барлыгы 82 депутат исәпләнә. Өстәвенә, гыйнвар аеннан “ТНВ” депутатлар төркеме белән дә уртак утырышлар үткәрәбез, фракция эшчәнлегендәге агымдагы мәсьәләләрне карыйбыз. “ТНВ” депутатларын да кертеп, фракция составында җәмгысе 100 депутаттан 92 депутат бар”, - дип билгеләп узды. Ул ассызыклаганча, парламент эшчәнлегендәге барлык уңай якларны фракция эшчәнлегенә кертергә була. 

Юрий Камалтынов хәбәр иткәнчә, беренче яртыеллыкта фракциянең 4 утырышы узды, тагын бер утырыш 8 нче июльгә билгеләнгән. “Миңа шунысы ошый: утырышларда кайнар бәхәсләр купса да, парламент утырышында без, барыбер, эмоцияләрне тыеп, фактларга һәм нык сәяси ихтыярга нигезләнгән карарлар кабул итәбез”, - дип ассызыклады фракция җитәкчесе. 

Юрий Камалтынов бишенче чакырылыш депутатларының гаять активлыгын да мактап телгә алды. “Алар ниндидер башлангычларның инициаторы булып кына калмыйча, үзләре аларны гамәлгә ашыруда актив катнаша. Теге яки бу проблеманы хәл итүнең тормышка ашарлык мәгънәле юлларын тәкъдим итәләр”, - дип белдерде ул. Фракция җитәкчесе әйтүенчә, парламентарийлар партиянең күп кенә проектларын тормышка ашыру идеяләрен җиткергән. Мисал буларак, ул КФУ базасында “Балалар университеты”, Бөек Җиңүнең 70 еллыгына әзерлек кысаларында “Кадерле ветераныбыз” кебек проектларны китереп узды. “Парламентарийлар үз округларында бик актив эшләде, алар сыйфатлы ремонт үткәрү, һәр палатаны заманча техника һәм медицина җиһазы белән тәэмин итү мәсьәләләре буенча эшне үз күзәтчелегенә алып барды”, - диде Ю. Камалтынов. 

Аның әйтүенчә, бүген Татарстанда 21 гомумфедераль, 9 төбәк, 50 җирле партия проекты тормышка ашырыла. “Партия проектлары буенча мондый эш миңа нәтиҗәле күренә”, - дип ассызыклады ул. 

Алга таба Юрий Камалтынов сайлаучылар белән алып барылган эшчәлеккә тукталды. Быел “Бердәм Россия”леләр партия рәисе Д. Медведевның кабул итү бүлмәсендә сайлаучылар белән 91 очрашу үткәргән. 213 татарстанлы мөрәҗәгать иткән. 20 мәсьәлә буенча уңай карар кабул ителгән, 52 сорау карау стадиясендә. Депутатларда шәхсән кабул итүдә 3617 кеше булган, шул исәптән 400 кешенең мөрәҗәгатьләре Дәүләт Советында тыңланган. Юрий Камалтынов узган сайлау кампаниясе буенча сайлаучыларның наказлары берсе дә хакимият игътибарыннан читтә калмаганы турында белдерде. 

ТР Президентын сайлау алдыннан “Бердәм Россия” фракциясенең Татарстан праймеризларын уздыру тәҗрибәсе ил буенча таратылачак.  “Без Россия Федерациясендә беренчеләрдән булып яңа юлдан киттек. Югары вазифаи зат буенча праймеризлар үткәрү ихтыяҗы буенча бездә фикер алышулар булды. Без республика Президентының партияне алга сөрүче вәкил генә булмавын бик яхшы аңлыйбыз. Ул бөтен халык мәнфәгатьләрен кайгырта. Халыкка аеруча кем якын тора? Иҗтимагый оешмалар. Без дә шушы юлны сайладык. “Вместе с президентом” хәрәкәте чаралары барышында, инициатива төркеме үзеннән үзе оешты. Мәскәү бездә бу эш ничек уздырылганы артыннан игътибар белән күзәтте”, - дип, Юрий Камалтынов чараларда “Бердәм Россия” партиясенең Үзәк комитеты вәкилләре катнашканы турында белдерде. Алар, шул исәптән, сайлаучыларның Татарстанның иң югары вазифаи заты вазифасына кандидатлар белән очрашуында да булган. “Без Мәскәү тарафыннан хуплау гына табып калмадык, ә бу тәҗрибә кызыклы булганлыктан, партиянең барлык төбәк бүлекләренә җиткереләчәге турында да әйтелде”, - дип белдерде Юрий Камалтынов. 

Фракция җитәкчесе сүзләренә караганда, праймериз муниципаль органнарга депутатлар сайлаганда да файдалы булды. “Җирле праймеризлар үткәрү өчен сайланган бу формага халык нинди мөнәсәбәттә булыр дип борчылган идек. Халык шушы очрашуларга килеп, мәсьәләләргә актив кушылып, депутатларга кандидатлар адресына тәкъдимнәрен, тәнкыйтен җиткерә башлагач, без моның бик дөрес карар булуын аңладык, һәм бу форма формаль характерда түгел”, - дип билгеләп узды Юрий Камалтынов. 

Фракция җитәкчесе кимчелекләргә дә тукталып, авыл җирлекләре белән чагыштырганда, шәһәрләрдә мондый очрашуларның аз уздырылуын таныды. “Шәһәрләрдә мондый 2-4 очрашу булачак дип, үзебезнең кулны үзебез бәйләдек кебек килеп чыкты. 5 елдан соң чираттагы сайлауда мондый очрашулар санын арттыруны тәкъдим итәчәкбез, чөнки, чынлыкта, без сайлау алды бурычыбызны хәл итәбез дигән сүз. Без башлангыч праймеризлар стадиясендә үк “Бердәм Россия” өчен агитация үткәрәбез. Дөрес оештырган очракта, бу бик яхшы форма”, - дип ассызыклады Юрий Камалтынов.
● 3 июльдә ТР Дәүләт Советы Рәтисе Фәрит Мөхәммәтшин Исмәт Йылмасны Төркия Республикасы Бөек Милли Җыены Рәисе итеп сайлануы белән котлады. 

“Төркия һәм Татарстан тугандаш халыклары арасындагы тыгыз багланышлар актив үсә бара. Татарстан Республикасы Дәүләт Советы үз ягыннан күпьеллык парламентара хезмәттәшлекне югары бәяли һәм аны алга таба үстерү омтылышы белдерә. Төркия Республикасы парламенты югары делегациясенең күптән түгел Казан шәһәрендә булуы шушы уңай процесска үзенең өлешен кертер дип уйлыйбыз. Төркия Республикасы Бөек Милли Җыены һәм Татарстан Республикасы Дәүләт Советы арасындагы дустанә нәтиҗәле элемтәләр Төркия – Россия стратегик партнерлыгы кысаларында дәвам итәр дип ихлас өметләнәбез”, - диелә Татарстан парламенты башлыгының Исмәт Йылмас адресына юллаган телеграммасында.
● 4 июльдә Бердәм Россия» Рөстәм Миңнехановны Татарстан Президентына вазифасына кандидат итеп тәкъдим итте. Бу карар бүген республикада партия конференциясендә кабул ителде. 

Искәртеп үтик: 27 июньдә президент праймеризлары барышында сайлаучыларның 95 проценты Рөстәм Миңнеханов өчен тавыш бирде. Партия эчендә беренчел тавыш бирүләр нәтиҗәләре буенча “Бердәм Россия” тарафыннан кандидатлар итеп Рөстәм Миңнеханов, Марат Әхмәтов һәм Олег Морозов тәкъдим ителде. 

Бүген “Бердәм Россия” сәяси партиясе Татарстан төбәк бүлегенең XXIII конференциясендә тәкъдим ителгән кандидатлар өчен делегатлар – партиянең җирле бүлекләре вәкилләре тавыш бирде. Конференциягә ТР ның барлык муниципаль районнарыннан һәм шәһәр округларыннан 310нан артык делегат килде. Татарстан Президенты вазифасына тәкъдим ителә торган кандидатураны яшерен тавыш бирү юлы белән сайладылар. Рөстәм Миңнеханов өчен 311 делегат тавыш бирде. 

Рөстәм Миңнеханов сайлау алдыннан беренчел бурычлар турында: “Безнең сайлау кампаниясенең беренчел планнары – агымдагы ел программасын вакытыннан алдан тәмамлау һәм 2016 елга бурычлар билгеләү. Бу хакимиятнең барлык тармакларыннан, шул исәптән миннән, таләп ителә торган төгәл эш. Бу – бүгенге ихтыяҗдан чыгып барлык мәсьәләләрне хәл итәбез. Бу авария хәлендәге тораклардан күчерү программасы, йортларны, мәктәпләрне капиталь төзекләндерү, балалар бакчалары төзү. Без бу мәсьәләләрне системалы рәвештә хәл итүне максат итеп куйдык. Икенчесе – ул Стратегия-2030. Бу бик зур программа, без аны гамәлгә ашырабыз, әмма ул зур көч таләп итә” , - дип белдерде. 

ТР Дәүләт Советы Рәисе, “Бердәм Россия” БСП ТТБ секретаре Фәрит Мөхәммәтшин, Татарстанда партия эчендә беренчел тавыш бирүгә әзерлек һәм үткәрү вакытында күп санлы кеше катнашты, дип билгеләп үтте. “Сайлаучыларның кызыксынуы зур. Беренчедән, республика Президентын сайлыйбыз, икенчедән – җирле хакимият, төрле дәрәҗәдәге җирле совет депутатларын. Без бу сайлауларга килүчеләр күп булыр һәм бердәм Россия” кандидатлары сайланыр дип ышанабыз. Бүгенге конференция җиңүгә омтылу рухында узды”, - диде ТР Дәүләт Советы Рәисе. 

“Бердәм Россия” булачак сайлаулар нәтиҗәләре буенча җирле советларда 70-80 процент депутат мандаты алу бурычын куя, дип билгеләп үтте Фәрит Мөхәммәтшин.
● 6 июльдә Дәүләт Советы Рәисе Фәрит Мөхәммәтшин Магомед Даудовны III чакырылыш Чечен Республикасы парламенты Рәисе булып сайлануы белән котлады. 

«Профессионал һәм компетентлы булуыгыз, башкарма хакимият органнарында һәм хокук саклау өлкәсендә туплаган тәҗрибәгез, туган республикагызны тирәнтен белү Сезнең җаваплы һәм югары постагы эшчәнлектә җитди таяныч булыр дип ышанам. Безнең парламентлар арасында киләчәктә дә максатчан һәм нәтиҗәле эшчәнлек алып барылуын телим», - диелә Татарстан парламенты башлыгының Магомед Даудовка юллаган телеграммасында.
● 8 июльдә ТР Дәүләт Советының IX утырышы булды. Сессия эшендә Татарстан Президенты вазифаларын вакытлыча башкаручы Рөстәм Миңнеханов, ТР Дәүләт Киңәшчесе Минтимер Шәймиев, ТР Премьер-министры Илдар Халиков, Хөкүмәт әгъзалары катнаштылар. 

Президиум көн тәртибенә 44 мәсьәлә керткән иде, шул исәптән ТР законнарының 7 проекты, 30 федераль закон проекты һәм РФ субъектларының закон чыгару органнарының инициативалары. Утырыш башында ТР Дәүләт корылышы һәм җирле үзидарә комитеты рәисе Альберт Хәбибуллин һәм ТР Социаль сәясәт комитеты рәисе Светлана Захарова көн тәртибенә тагын берничә мәсьәлә кертергә тәкъдим итте. Шул рәвешле, көн тәртибе 54 мәсьәлә кертеп расланды
● 9 июьдә ТР Дәүләт Советы Рәисе Фәрит Мөхәммәтшин Мәскәүдә "Рамазан чатыры" еллык мәдәни-хәйрия проекты кысаларында узган Татарстан Республикасы кичәсендә катнашты.

"Рамазан чатыры" кысаларында Татарстан Республикасының ел саен уздырылучы кичәләрне оештыручы - Россия мөфтиләр шурасы, Мәскәү мөселманнарының Диния нәзарәте, ТРның РФтагы Тулы вәкаләтле вәкиллеге һәм Татарстан Мәдәният министрлыгы. Чараның мәртәбәле кунаклары арасында армия генералы, Хәрби фәннәр академиясе президенты, Бөек Ватан сугышында катнашкан Мәхмәт Гәрәев, Бөтенроссия дәүләт теле-радиокомпаниясе генераль директоры урынбасары - төбәк департаменты җитәкчесе Рифат Сабитов, Мәскәү шәһәр Думасы депутаты, элек танылган спортчы, актер һәм каскадер Ринат Лайшев, Россия Герое Марат Алыков, Ильяс Дауди, Рафыйк Ихсанов һәм башкалар бар иде. Кичәдә барлыгы 600ләп кунак катнашты, алар арасында сәясәтче, мәдәният һәм сәнгать эшлеклеләре, танылган табиблар һәм галимнәр, хәрби һәм эшмәкәрләр, шулай ук Кыргызстан, Төркмәнстан, Ингушетия, Карачай-Черкес, Башкорстан илчелекләре һәм Тулы вәкаләтле вәкилләре бар иде. 

Бәйрәм кичәсенең рәсми өлешен ТР Дәүләт Советы Рәисе Фәрит Мөхәммәтшин ачты. Ул Татарстан Президенты вазифаларын вакытлыча башкаручы Рөстәм Миңнехановның сәламләү сүзләрен тапшырды, бәйрәм кунакларын изге Рамазан ае һәм якынлашып килүче Ураза гаете белән котлады. Республика парламенты башлыгы республикасына кичәсенә килгән барлык кешеләргә рәхмәт сүзләрен җиткерде. Аның сүзләренчә, ел саен Рамазан аны балачагына кайтара, нәкъ менә бу көннәрдә ул ифтар һәм Ураза бәйрәмен көтү белән бәйле тәэсирләрен искә ала икән. 

Фәрит Мөхәммәтшин билгеләп узганча, Татарстанда татар милләтенең рухи хатирәсен саклап калу өчен күп нәрсә эшләнелә. Ул ассызыклаганча, биредә зур рольне республика мөселманнарының Диния нәзарәте уйный. ТР Дәүләт Советы Рәисе үз чыгышында рухи яңарышка керткән зур өлеш өчен Россия Мөфтиләр шурасы рәисе Равил Гайнетдин, аның урынбасары Рушан хәзрәт Габбасов һәм Мәскәү мөселманнары Диния нәзарәте рәисе Илдар хәзрәт Галәветдиновка рәхмәт белдерде. 

Ифтар кичәсендә РФ Президенты Эчке сәясәт идарәсенең Дини оешмалар белән хезмәттәшлек департаменты башлыгы Евгений Еремин да чыгыш ясады. 

Татарстан Премьер-министры урынбасары - ТРның РФтагы тулы вәкаләтле вәкиле Равил Әхмәтшин үз чыгышында Россия мөфтиләр шурасы һәм Мәскәү мөселманнары Диния нәзарәтенә башкалада "Рамазан чатыры" проектын тормышка ашырган өчен рәхмәт сүзләрен җиткерде. Ул ун ел эчендә милләтара һәм конфессияара аралашу үзәгенә әверелгән. 

Кичә кунакларын РФ мөселманнары Диния нәзарәте рәисенең беренче урынбасары Дамир хәзрәт Гыйззәтуллин да котлады. Ул кунакларны сентябрь аенда Мәскәү Җәмигъ мәчетен ачу тантанасына чакырды. Татарстан мөселманнары Диния нәзарәте исеменнән республика мөфтие урынбасары Рөстәм хәзрәт Хәйруллин сәламләде. Мәскәү Хөкүмәте исеменнән Россия башкаласының Милли сәясәт, төбәкара элемтәләр һәм туристлык департаменты җитәкчесе урынбасары Иван Петров чыгыш ясады. 

Рәсми өлеш тәмамланганнан соң, кичә кунаклары Татарстан сәнгать эшлеклеләре тарафыннан әзерләнгән мәдәни программаны тамаша кылды. 

"Рамазан чатыры" Мәскәү Хөкүмәте ярдәме белән тормышка ашырыла. 2010 елдан ул РФ башкаласының рәсми массакүләм мөселман чаралары арасына кертелгән..
● 10 июльдә ТР Дәүләт Советы Рәисе, РФ закон чыгаручыларының халыкара хезмәттәшлек проблемалары буенча Совет комиссиясе рәисе Фәрит Мөхәммәтшин Мәскәүдә “XXI гасырның актуаль халыкара-хокукый проблемалары” халыкара түгәрәк өстәлендә катнашты. 

Россия Тышкы эшләр министрлыгында узган түгәрәк өстәлне РФ ФҖ Дәүләт Думасы һәм РФ Тышкы эшләр министрлыгы оештырды. Партнерлар буларак абруйлы эксперт оешмалары чыгыш ясады. Халыкара хокук мәсьәләләре буенча фикер алышуга 20 илнең хокук белгечләре, парламентарийлар, дәүләт хакимияте органнары вәкилләре чакырылган иде. Утырышны Дәүләт Думасы Рәисе Сергей Нарышкин ачты.Бу мәсьәләләр буенча фикер алышуда халыкара мөнәсәбәтләр - депутатлар корпусының күп дәрәҗәле парламентаризм системасында катнашуына шулай ук көн үзәгенә куелган актуаль мәсьәләләр буенча башлынгыч сәяси инициативаларны этәрүгә аерым басым ясалды.

ТР Дәүләт Советы Рәисе Фәрит Мөхәммәтшин ММЧ вәкилләренә биргән әңгәмәсендә, бүген түгәрәк өстәл кысаларында фикер алышуга куелган проблемалар халыкара хокук белгечләрендә борчу уята, дип белдерде. “Халыкара дипломатиянең төп принциплары куркыныч астында калды, - диде ул. – Иң мөһиме, хәзерге вазгыятькә карата үзара мөнәсәбәтләрне хупларга омтылучы илләр өчен механизмнар булдырылмаган”.“Чит ил хезмәттәшләребез белән үзара мөнәсәбәтләрне җайга салу өчен барлык мәйданчыкларны файдалану зарур. 

Шулай ук Россия Федерациясе белән уртак чиккә ия чиктәш дәүләтләр - илләр белән элемтәләрне киңәйтергә кирәк”, - дип белдерде ТР парламенты башлыгы.Татарстан Дәүләт Советы парламентара хезмәттәшлек кысаларында чиктәш илләр белән актив эшли. Узган ел Казанга Төркия Республикасы Бөек илкүләм җыен һәм КХР Бөтенкытай халык вәкилләре җыены вәкилләре килде. Республика парламенты трибунасыннан депутатлар корпусын һәм Татарстанда яшәүчеләрне беренче тапкыр Россия дәүләт-партнерларының югары вәкиллекле органнары җитәкчеләре Җәмил Чичек һәм Чжан Дэцзян сәламләде. Моннан тыш, Төркиянең Бөек илкүләм җыены белән үзара элемәтләрне киңәйтү турында меморандум имзаланды.
● 10 июльдә ТР Дәүләт Советы Рәисе Фәрит Мөхәммәтшин Мамадыш районына эш сәфәре барышында күп фатирлы йортны файдаланышка тапшыру тантанасында катнашты. Әлеге йортлар гражданнарны авария хәлендәге торак фондыннан күчерү программасы нигезендә төзелгән. 

40 фатирлы торак йорт “Мамадышский” совхозы бистәсенең Үзәк урамы, 43 нче йорт адресы буенча урнашкан. Бу 5 катлы, 2 подъезлы бинада 1 бүлмәле һәм 2 бүлмәле 20 шәр фатир урнашкан. Йортка “Стройсервис” ЯАҖ заказ биргән, “ТР Президенты каршындагы дәүләт торак фонды” коммерцияле булмаган оешмасы инвестор булган. Бинаның гомуми мәйданы − 2734,3 квадрат метр, фатирларның гомуми мәйданы исә 2080,4 квадтрат метрны тәшкил итә. Күп фатирлы йортны 2013 елның февраль аенда төзи башлаган булганнар һәм быелның июлендә тәмамлаганнар. 

Хәзер Мамадышта 15,5 мең кеше яши, шуларның 3 меңгә якыны “Мамадышский” совхозында гомер итә. 

Файдаланышка тапшырылган яңа йортта “Социаль ипотека” программасы буенча 11 гаилә (35 граждан) фатир откан. “Тузган торак” программасы буенча 2 гаилә (8 граждан), “Аренда” программаы буенча 1 гаилә (5 граждан) яңа фатирлы булган. Моннан тыш, тагын 3 гаилә “Аренда” программасы, ә 1 гаилә “Социаль ипотека” программасы буенча фатир алачак. “Ятим балалар” программасы буенча 4 кешегә да яңа фатир каралган. 

Фәрит Мөхәммәтшин яңа фатир алган Низамиевлар гаиләсендә булды, аларга телевизор бүләк ителде. 

Тантанага җыелучыларны беренче булып Мамадыш районы башлыгы Анатолий Иванов сәламләде. 

 “Бүген бу җирдә зур бәйрәм — күптән көтелгән йорт файдаланышка тапшырыла. Хәтерләсәгез, моннан берничә ел элек бу урыннарда бараклар тора һәм анда 70 ләп гаилә яши иде. Кыска гына вакыт эчендә, президент программасы ярдәме белән, әлеге җирләр бик нык үзгәрде, - диде ул. – Урыны бик матур — якында гына спорт мәйданчыгы, балалар бакчасы, мәктәп, “Боз сарае”. Яшәгез, шатланыгыз һәм сездән тагын тәртипне саклауны, территорияне матурландыруыгызны сорар идем. Монда балаларның шат тавышы һәрвакыт яңгырап торсын.” 

“Бүген монда килгәч, район үзәгендә нинди яхшы үзгәрешләр баруына тагын бер кат инандым. Яңгыр явып узуга да карамастан, сезнең басуларны, кукурузларыгызны күреп сөендем. Мамадыш яхшы якка үзгәрә, - дип сүз башлады ТР Дәүләт Советы Рәисе. - Район хастаханәсе дә яңартыла. 5 ел эчендә аны төзекләндерү һәм реконструкцияләү өчен 180 миллион сум күләмендә акча бүлеп бирелгән. Сезнең мәдәният, мәгариф, медицина өлкәләрендә барлык хезмәтләрдән дә файдалану мөмкинлегегез бар. Мамадыш районы үзгәрүеннән туктамый, - диде Фәрит Мөхәммәшин һәм монда район администрациясенең, башлыгының тырышлыгы зур булуын искәртте, Анатолий Ивановның ТР парламенты депутаты булуын да ассызыклады. 

“Сезне өй туйлары белән котлыйм, монда балалар тусын һәм үссен, әти-әниләрен, ветераннарны хөрмәтләсен. Баракларда яшәп туйгансыздыр. Хәзер сез барлык уңайлыклары булган фатирларда гомер итәчәксез”, - диде парламент рәисе һәм кызыл тасманы кисеп, яңа фатир ачкычлары тапшырды.
Шул ук көнне Мамадыш районы Җөри авылында 16 нчы тапкыр “Питрау” керәшен мәдәнияте республика фестивале уздырылды. 

Традиция буенча, чара Тырлау болынлыгында үткәрелде. Бәйрәм берничә мәйданда узды. Әйтик, төп чаралар уза торган мәйданга җитәрәк, махсус киртәләп алынган кырда, ат чабышы булды. 

 “Милли утар” мәйданында бәйрәм кунакларына Мамадыш, Бакалы, Чибәркүл һәм нагайбәк керәшеннәренең тарихы, мәдәнияте һәм көнкүреше карау-танышу өчен тәкъдим ителде. Биредә үк фольклор коллективлар чыгышларын тамаша кылырга, милли уеннарда катнашырга, җирле һөнәр осталарының эшләре белән танышырга мөмкин иде. Милли утарда яңа гына мичтә пешкән беленнән, өйдә әзерләнгән сырадан, әче балдан, керәшен милли ризыкларыннан авыз итеп булды. Ишегалларының берсендә Татарстан рәссамы Илья Максимов күргәзмәсе оештырылды. Биредә киндергә ясалган картиналар тәкъдим ителде. 

Бәйрәмнең шәрәфле кунаклары булып ТР Дәүләт Советы Рәисе Фәрит Мөхәммәтшин, ТР Премьер-министры урынбасары – ТР авыл хуҗалыгы һәм азык-төлек министры Марат Әхмәтов, ТР сәламәтлек саклау министры Гадел Вафин, ТР мәдәният министры Айрат Сибагатуллин, Мамадыш районы башлыгы Анатолий Иванов килде. 

Сәламләү сүзе белән бәйрәм кунакларына Фәрит Мөхәммәтшин мөрәҗәгать итте. “Горурланып шуны әйтәсе килә: республикабызда, илебездә кебек үк, без күп милләтлелекне, Татарстан дип аталган уртак йортыбызда яшәүче күп халыкларның мәдәниятен, матур традицияләрен кадерлибез. Бүген дә, инде 16нчы ел рәттән, Петр һәм Павел бәйрәменә республикабызның күп кенә районнарыннан, Россиянең башка төбәкләреннән кунаклар җыелды. Уяв та, Сабан туе да, Каравон да дистәләгән милләт вәкилләрен бергә туплый һәм бу безнең ерак гасырлардан килә торган уртак байлыгыбыз, матур гореф-гадәтләребез”, – дип сөйләде Фәрит Мөхәммәтшин. 

Шуннан соң ул Мамадыш районының иң яхшы мәдәният хезмәткәрләренә дәүләт бүләкләре тапшырды. 

Бу кичтә “Питрау” кунаклары өчен төрледән-төрле мәйданчыклар эшләде. Әйтик, балалар мәйданчыгында халык әкиятләре геройлары – “тере” курчаклар бәйрәмнең иң кечкенә кунаклары күңелен күрде. 

“Керәшен чибәре” конкурсы аерым мәйданда үткәрелде. Быел анда 9 кыз катнашты. Алар халык җырларын, биюләрен башкаруда, милли ризыклар әзерләүдә сәләтен күрсәтте. Җиңүчегә көмеш таҗ һәм 50 мең сум күләмендә акчалата бүләк тапшырылды. 

Яшьләр мәйданында популяр алып баручылар уен-көлке һәм көчле энергетика белән төнге Сабан туенда яшьләрнең күңелен ачты. 

Үзәк сәхнәдәге концерта исә җырчылар Георгий Ибушев, Венера Ганиева, Хәния Фәрхи, Вадим Захаров, Фирдүс Тямаев, Эльмира Сөләйманова, Вероника Кузнецова, Ринат Рәхмәтуллин, Мөнир Рахмаев, Алинә Прокофьева, Виталий Агапов, Римма Никитина, Алина Давыдова, Оксана Дмитриева, шулай ук "Торома", "Бәрмәнчек", "Сәйдәш" коллективлары чыгыш ясады. 

Ялгызаклар өчен бәйрәмдә “Димче Гөрпи почмагы” мәйданчыгы оештырылды. Биредә үз парыңа кандидатка карата таләпләрне, аның турында күзаллауларыңны язып, заявка калдырырга була. Соңрак аңа димчеләр шалтыратып, әйбәт кандидат табылуын хәбәр итә. Яңа оешкан пар Питрауда танышулары турында сертификат һәм аланга гаилә пары сыйфатында янә килергә чакыру ала. 

Мәйданда бу кичтә төп башында сугышу, аяклар бәйләнгән килеш узышу, чүлмәк вату, аркан тартышу, катыктан тәңкә эзләү, теш белән гер күтәрү, чирәм арасыннан йомырка җыю кебек уеннар, милли көрәш уздырылды. Иң көчле 3 көрәшчегә бүләк рәвешендә 3 автомобиль әзерләнгән иде. 

Мамадыш районында яшәүчеләр һәм бәйрәмгә килгән кунаклар өчен җырчы Пелагея чыгышы зур бүләк булды. Иң элек ул “Пташка” җырын, аннан соң музыка уен коралларыннан башка борынгы татар халык җыры – Бишек җырының 1 куплетын башкарды. Тамашчы җырчынының чыгышын көчле алкышлар белән каршы алды. 

“Без, күп милләтле Россия Федерациясенең башка күп кенә субъектлары кебек үк, һәр халыкның матур гореф-гадәтләре булуын һәм моның көндәлек хезмәттә, аралашуда чагылыш табуын күптән аңладык. Мондый бәйрәмнәрдә исә төсмер бөтенләй үзгә. Милли бәйрәмнәр күп милләтле Россиягә бердәмлек, байлык, төрлелек өсти. Әлеге бәйрәмдә Татарстандагы тугандаш халыклар берләшә”, – дип фикер уртаклашты Фәрит Мөхәммәтшин журналистлар белән. 

Традиция буенча, “Питрау” бәйрәме салют белән төгәлләнде.

● 15 июльдә ТР Дәүләт Советы Рәисе Фәрит Мөхәммәтшин митрополит Анастасийга Татарстанга күпьеллык фидакарь хезмәте өчен рәхмәт сүзләрен җиткерде. Бүген бу хакта ул "Татар-информ" агентлыгы хәбәрчесе белән әңгәмәсендә хәбәр итте. 

Республика парламенты башлыгы билгеләп узганча, Казан һәм Татарстанның элеккеге митрополиты Анастасий 26 елдан артык республика руханилары һәм мәхәллә халкы белән идарә итте. Әлеге еллар дәвамында төбәкнең православие тормышында сизелерлек үзгәрешләр күзәтелде. Булган чиркәүләр төзекләндерелде, яңалары төзелде, бу, һичшиксез, мәхәллә кешеләренең санында да чагылыш тапмый калмады. 

Ф.Мөхәмәттшин владыка Анастасийның республикада булган барлык конфессияләр белән яхшы һәм конструктив диалог төзи алуын аерым билгеләп үтте."Күп милләтле Татарстанда дуслык һәм тынычлыкны ныгытуда аның өлеше зур", - дип ассызыклады парламент башлыгы һәм яңа билгеләнгән Сембер һәм Яңа Спас митрополитына нык сәламәтлек һәм уңышлар теләде.

ТР Дәүләт Советы Рәисе, үз вазифаларына керешүче Казан һәм Татарстанның яңа митрополиты Феофан Россия төбәкләрендә күпьеллык хезмәт тәҗрибәсен файдаланып, Татарстанда православие динен үстерүнең күркәм гадәтләрен дәвам итәр, дип саный.
● 15 июльдә Мәскәүдә "Бердәм Россия" генераль советы президиумының ТКХ өлкәсендәге яңа карарлар проблемалары һәм партия башлангычларын тормышка ашыру буенча киңәйтелгән утырышы узды, дип хәбәр итә "Бердәм Россия" Бөтенроссия сәяси партиясенең Татарстан төбәк бүлеге мәгълүмат үзәге. Киңәшмәне "Бердәм Россия" генераль советының секретаре Сергей Неверов үткәрде. 

Президиум утырышы селектор киңәшмәсе форматында узды. Аның эшендә Россиянең бөтен төбәкләре катнашты. 

Казандагы студиягә "Бердәм Россия" Бөтенроссия сәяси партиясенең Татарстан төбәк бүлеге секретаре, ТР Дәүләт Советы Рәисе Фәрит Мөхәммәтшин, ТР төзелеш, архитектура һәм ТКХ министры урынбасары Алексей Фролов, "Бердәм Россия" Бөтенроссия сәяси партиясенең Татарстан төбәк бүлеге башкарма комитеты җитәкчесе Андрей Кондратьев, кулланучылар хокукларын яклау җәмгыяте рәисе Юлия Нигъмәтуллина, "Белемле кулланучы мәктәбе" проектының төбәк координаторы Дмитрий Романов, Казан идарәче компанияләре җитәкчеләре чакырылган иде. 

ТКХ проблемалары, элеккечә үк, көн үзәгендәге проблемаларның берсе булып кала бирә. Якын арада хәл ителергә тиешле кайбер мәсьәләләр билгеләнде: бу капиталь ремонтка дигән акчаларны саклау һәм туплау, аварияле торактан күчерү механизмнарын эшләү, идарәче компанияләрнең эшләрен лицензияләү, эшләрнең үтә күренмәлелеге һәм түләмәүчеләр проблемасын хәл итү. 

Хәзерге вакытта Россия буенча ТКХ хезмәтләре өчен бурыч триллион сумнан артып киткән. Татарстанда бүгенгә түләүләрне җыю 95-98 процент тәшкил итә. ТР Дәүләт Советы Рәисе билгеләп узганча, башка төбәкләр белән чагыштырган вакытта, бу күрсәткеч начар түгел, әмма Татарстанга әлеге санны 105-110 процентка җиткерергә кирәк: "Без элеккеге бурычларны да бетерергә тиеш, аларны берәү дә сызып ташламый бит!" 

Киңәшмәгә чакырылган экспертлар Дәүләт Думасының көзге сессиясендә арадашчылар санын киметүче турыдан-туры килешүләр мәсьәләсен карарга тәкъдим итте. "Ул чакта системадагы акчалар югалмаячак", - дип ышандырды алар. 

Утырышта шулай ук алдагы тарифлар арту мәсьәләсе дә күтәрелде. Яңа саннар язылган квитанцияләр август аенда ук киләчәк. Дәүләт Думасы депутаты Александр Сидякин фикеренчә, комуналь хезмәтләр хакын арттыру мәсьәләсендә зур казаныш - бәя күтәрелүне инфляция дәрәҗәсе белән чикләү булган. Ул шулай ук торак милекчеләре гомуми җыелышы беркетмәләрен ялганлап ясаган өчен җинаять җаваплылыгы кертүне дә уңышлы дип атады. "Белемле кулланучы мәктәбе" партия проекты да кирәкле чара. 

Фәрит Мөхәммәтшин мондый дәрәҗәле мәйданчыкта ТКХ проблемалары хакында фикер алышуның мөһимлеген билгеләп үтте. "Мин махсус төзелгән хөкүмәт комиссиясенең очрашуларын даими итүне, тәкъдимнәрне активрак эшләүне сорыйм. Ниһаять, бу системаны төзергә кирәк. Халыкның ТКХ өлкәсеннән канәгатьсезлеге, элеккечә үк, зур, - дип белдерде Мөхәммәтшин. - Татарстанга ТКХ өлкәсендәге үз тәкъдимнәрен активрак эшләргә һәм аларны карау өчен кертергә кирәктер. Бездә андый тәҗрибә бар инде. Белгечләрне җәлеп итү зарур". 

"Бердәм Россия" генераль советы утырышы нәтиҗәләре буенча карарлар кабул ителеп, якын арада эшләргә тиешле юнәлешләр билгеләнде.
● 18 июльдә ТР Дәүләт Советы Рәисе Фәрит Мөхәммәтшин Мәскәүнең “Коломенское” музей-тыюлыгында узган шимбәдә үткәрелгән Сабан туенда катнашты һәм кунакларны Татарстан җитәкчелеге исеменнән сәламләде. Бу урында Сабан туен инде бишенче тапкыр оештыралар. 

“Мин сезгә һәм татарларның, башкортларның, русларның һәм безнең күп милләтле җиребездә яшәүче бик күп халыкларның иң яхшы гореф-гадәтләрен саклаучыларга Татарстан Республикасыннан сәламнәр алып килдем”, - дип чыгышын башлады Фәрит Мөхәммәтшин. 

Ул ТР Президенты вазыйфаларын вакытлыча башкаручы Рөстәм Миңнеханов исеменнән матур теләкләр җиткерде. Татарстан парламенты җитәкчесе Татарстан һәм Башкортстан кебек тугандаш республикаларга үз осталыкларын, бай мәдәниятләрен, иң яхшы гореф-гадәтләрен инде берничә дистә ел Мәскәүдә күрсәтү мөмкинлеге булуын искәртте. 

“Минем уйлавымча, “Коломенское”дагы Сабан туе елдан-ел күбрәк халыкны үзенә җыя, - дип өстәде Фәрит Мөхәммәтшин. – Үз гореф-гадәтләрен саклаган халык көчле һәм киләчәккә ышаныч белән карый. Бүген дә монда, Россиянең 58 субъектында, якын һәм ерак чит илләрдәге кебек, безгә гасырлар аша килгән гореф-гадәтләренә тугры калган халык җыйналган”. 

Фәрит Мөхәммәтшин Мәскәү җитәкчелеге — Сергей Собянин һәм аның командасына, бәйрәм уздырылган район хакимиятенә Сабан туен оештырырга ярдәм иткән өчен рәхмәт әйтте. Мәскәү шәһәренең татар милли-мәдәни автономиясе җитәкчесе Әнвәр Хөсәенов, “Беренче канал”да “Хәбәрләр” тапшыруы алып баручы Максим Шәрәфетдиновка ТР парламентының Рәхмәт хатлары тапшырды. 

Мәскәүнең шәһәр төзелеше сәясәте һәм төзелеш мәсьәләләре буенча урынбасары Марат Хөснуллин кала мэры Сергей Собянин исеменнән сәламләүне укыды. “Бу бәйрәм безгә гасырлар аша килгән һәм татар, башкорт һ.б. халыкларның гореф-гадәтләрен, йолаларын үзенә туплаган”, - диелгән иде анда. 

Мәскәү Сабан туеның күптәнге партнеры — Яр Чаллы шәһәре быел, авыл өе импровизациясеннән тыш, бәйрәмгә “Камаз” машинасын да алып килгән. Мәскәүлеләр аның янында бик теләп фотосурәткә төште. 

Чарада шулай ук ТР Премьер-министр урынбасары - Татарстан Республикасының Россия Федерациясендәге тулы вәкаләтле вәкиле Равил Әхмәтшин, Башкортстан Республикасы премьер-министрының беренче урынбасары Рөстәм Мәрданов, Мәскәүнең милли сәясәт, төбәкара багланышлар һәм туризм буенча департаменты җитәкчесе Владимир Черников, РФ Дәүләт Думасы депутатлары Владимир Платонов һәм Ринат Лайшев, Яр Чаллы шәһәре Башкарма комитерты башлыгы Наил Мәһдиев, Россия мөфтиләр шурасы җитәкчесе урынбасары Рушан хәзрәт Аббәсов катнашты. 

Сабан туе Мәскәү Хөкүмәте, РТның РФдагы тулы вәкаләтле вәкиле, Мәскәүнең татар милли-мәдәни автономиясе, Яр Чаллы шәһәре хакимияте, Мәскәүнең “Коломенское” музей-тыюлыгы тарафыннан оештырылды. Бәйрәмдә 150 меңнән артык кеше катнашты.
● 22 июльдә ТР Дәүләт Советы Рәтисе Фәрит Мөхәммәтшинга Төркия Республикасы Бөек Милли Җыены Рәисе Исмәт Йылмастан жавап хаты килде. 

“ Мине Төркия Республикасы Бөек Милли Җыены Рәисе итеп сайлануым белән ихластан тәбрикләвегез өчен зур рәхмәтемне белдерәм. Үз вәкаләтләремне башкару чорында Төркия Республикасы Бөек Милли Җыены белән Татарстан Республикасы Дәүләт Советы арасындагы үзара элемтәләрне үстерү өчен кулдан килгәнне эшләячәкмен”, - диелә Татарстан парламенты рәисенә юллаган телеграммада. 

Исмәт Йылмас Төркиянең Бөек Милли Җыенының аннан алдагы Рәисе Җәмил Чәчәкнең бу елның апрель аенда Татарстанга килүен парламентара мөнәсәбәтләрне үстерүгә яңа этәргеч булуын әйтеп, киләчәктә дә элемтәләрнең дәвамлы буласына ышаныч белдерә.
● 22 июльдә ТР Дәүләт Советы Рәисе, “Бердәм Россия” сәяси партиясенең төбәк бүлеге Секретаре Фәрит Мөхәммәтши Татарстан журналистлары белән беркадәр үзгә форматта – чәй өстәле артында аралашты. Сөйләшү нигездә сентябрь аенда узачак сайлаулар турында булып, республика парламенты башлыгы бу нисбәттән бирелгән барлык сорауларга да җавап бирергә әзер булуын белдерде. 

“ТР Президенты вазыйфаларын вакытлыча башкаручы Рөстәм Миңнеханов уздырылачак Татарстан Республикасы Президентын сайлауларда мөмкин кадәр күп тавыш җыячагына ышанам, - диде Фәрит Мөхәммәтшин. – Бу аңарга түгел, ә, күбрәк, безгә кирәк: татарстанлыларның аңа ышанычын күрсәтү өчен. Республиканың беренче Президенты Минтимер Шәймиевтән соң үсештә булган республиканы җитәкләү һәм аның тагын да зуррак үсешен тәэмин итү бик зур тырышлык, белемнәрнең күп булуын таләп итә”, - дип белгеләп үтте ТР Дәүләт Советы Рәисе. 

“Бердәм Россия” сәяси партиясе төбәк бүлегеннән ТР Президенты сайлауларына тәкъдим ителгән кандидатның программасы Татарстанның 2030 елга кадәр үсеше программасына нигезләнгән булачак. “Бу программа республиканың социаль мөмкинлекләре һәм кеше белән бәйле. Аның нигезендә, Татарстанда эшләү һәм яшәү күпкә кызыклырак булачак”, - диде Фәрит Мөхәммәтшин.

“Казан шәһәре Думасында җитди һәм зур яңартулар көтелә. Шул ук вакытта күчеш тә саклана. Башкала Думасы рәисе Илсур Метшин тәкъдим иткән кандидатлар сайланылса, бу орган яхшы эшчәнлек алып барачак”, - диде спикер. Ул шулай ук шәһәр Думасына мөмкин кадәр күбрәк “Бердәм Россия” партиясе вәкилләрен кертүнең мөһимлеген, анда фракция булдырырга кирәклеген дә искәртте.

“Фракция Татарстан парламентында үссен өчен мин бик күп эшлим һәм фракцияара эшчәнлек яңа баскычка күтәрелсен дип тырышам. Казан Думасында исә “Бердәм Россия”леләр 70 проценттан да аз булмаячак”, - диде ТР парламенты җитәкчесе, һәрхәлдә, анда моның өстендә эшләргә кирәклеген искәртте.

Ул шулай ук Илсур Метшинның сайлауларда җиңеп чыгачагына һәм Казанның мэры постында калачагына ышаныч белдерде. “Илсур Метшинның командасы яхшы, шәһәрнең нинди үзгәрешләр кичерүен үзегез дә күрәсез. Универсиада, Су спорты төрләре буенча Дөнья чемпионаты һ.б. чараларны уздыру — болар барысы да Казанны таныту өчен эшләнелә”, – диде ул. 

Фәрит Мөхәммәтшин праймериз, ягъни партия эчендәге сайлаулар быел бик актив рәвештә узды дип бәяләде һәм бу процесста бик күп мәйданчыкларда шактый кеше катнашуын билгеләп узды. 

"Праймериз партия өчен бик кирәк, чөнки сайлаучылар кандидатлар белән алдан таныша ала. Башка партияләр бу мөмкинлектән ник файдаланмауларын аңламыйм”, - диде ул. Парламент җитәкчесе кандидатларның үсешен дә билгеләп үтте. Элегрәк уздырылган праймеризларда алар үзләре хакында кыскача мәгълүмат бирү белән чикләнсә, хәзер тулы программалар белән әзерләнеп килүләрен ассызыклады Фәрит Мөхәммәтшин.
● 26 июльдә "Татнефть-Арена"да хәйрия максатларында "Пилигрим" су тамашасы күрсәтелде. Әлеге сәхнәләштерелгән сәяхәтне Бөек Ватан сугышы һәм тыл ветераннары, күп балалы һәм тәрбиягә алган балалар тәрбияләүче гаиләләр, уку алдынгылары, яшь спортчылар һәм аларның тренерлары, Кванджу шәһәрендә узган 2015 елгы Бөтендөнья җәйге Универсиадасы җиңүчеләре, "Кайнар йөрәк" исеменә лаек кешеләр карый алды. Барлыгы 8 мең кеше тамаша карарга җыелган иде. 

Чара ТР Дәүләт Советы Рәисе Фәрит Мөхәммәтшин чыгышы белән башланып китте. Ул республика җитәкчеләре исеменнән Россия җыелмасы спортчыларына җиңү теләде һәм җыелучыларның барысына да көндәлек хезмәт, җиңү һәм казанышлар өчен рәхмәт белдерде. Татарстан парламенты спикеры ассызыклаганча, тантаналы ачылыштан соң ТР Президенты вазифаларын вакытлыча башкаручы Рөстәм Миңнеханов республика кешеләре дә тамашаны телевизордан гына түгел, ә үз күзләре белән күрергә тиеш, дигән карарга килгән. Шулай итеп, Казанга Татарстанның һәр районыннан хөрмәткә лаек кешеләр чакырылган. 

"Безнең горурланырлык әйберләребез күп: республикабыз, аның башкаласы, яхшы эшләребез белән. Бу безгә Бөтенроссия һәм Бөтендөнья чараларын үткәрергә дәгъва кылу мөмкинлеген бирә. Барыбыз да 2013 елда Казанда үткәрелгән Универсиаданы хәтерли, спортның су төрләре буенча дөнья чемпионаты тәмамлануга, без 2018 елгы футбол буенча дөнья чемпионатына әзерләнә башлыйбыз. Димәк, безгә ышаналар, без бөтен бурычларны да хәл итә ала торган республика", - дип аерым билгеләп үтте Фәрит Мөхәммәтшин. 

● 30 июльдә ТР Дәүләт Советы Рәисе Фәрит Мөхәммәтшин, Казанга Евразия җирле хакимиятләре конгрессында катнашырга килгән Мәскәү шәһәр Думасы башлыгы Алексей Шапошников белән очрашты.

Татарстан парламенты җитәкчесе һәм Мәскәү шәһәр Думасы башлыгы милли-мәдәни хезмәттәшлек мәсьәләләре буенча фикерләште. Мәскәүлеләр бишенче ел инде татар халык бәйрәме Сабан туе белән кызыксына. Быел ул Мәскәүнең «Коломенское» музей-тыюлыгында узды. 

“Мәскәү шәһәр Думасы белән безнең парламент элемтәләре күптәнге. 2011 елда парламентара хезмәттәшлек турында килешү имзаланды. Әлбәттә, киләчәктә дә безнең үзара элемтәләрне үстерү, шул исәптә теге яки бу закон инициативалары буенча позицияләрне белдерү зарур”, дип билгеләп үтте Фәрит Мөхәммәтшин. 

2014 елның сентябреннән бирле Мәскәү шәһәр Думасы башлыгы вазифасын биләгән Алексей Шапошников Дәүләт Советы Аппаратын оештыру белән кызыксынды. Шулай ук Мәскәү парламентариесен 2010 елда гамәлгә куелган электрон документ әйләнеше системасы үзенчәлекләре кызыксындырды. 

Очрашу кысаларында парламент җитәкчеләре истәлекле сувенирлар белән алмашты. 

Алексей Шапошников ТР Дәүләт Советы Рәисе урынбасары Юрий Камалтынов һәм ТР Дәүләт Советы Секретаре Лилия Маврина озатуында кече һәм зур утырышлар залларын, Татарстан парламентаризмы тарихы музеен, китапханәне карады, парламентта аккредитацияләнгән журналистларның эш шартлары белән танышты.
● 31 июльдә Казан Ратушасында Евразиянең җирле хакимиятләр конгрессы эшен башлады. Тантанада Берләшкән шәһәрләр җирле хакимиятләр бөтендөнья оешмасының Евразия һәм Азия-Тын океан бүлекләре арасында хезмәттәшлек хакында килешү имзаланды. 

Чараны “Берләшкән шәһәрләр һәм җирле хакимиятләр” (ОГМВ) бөтендөнья оешмасы президентташы, әлеге оешманың Евразия төбәк бүлеге президенты, Казан шәһәре мэры Илсур Метшин ачты. 

Конгрессны ачу тантанасында ТР Президенты вазыйфаларын вакытлыча башкаручы Рөстәм Миңнеханов та катнашты. “Җирле хакимиятнең глобаль процессларда урыны хакында фикер алышу максатыннан, 150дән артык шәһәр һәм муниципалитет вәкилләренең Татарстан башкаласында килүе аеруча куандыра. Хәзерге заман дөньяда шәһәрләр һәм җирле хакимиятләр социаль-икътисади, гуманитар үсеш мәсьәләләрен чишүдә зур роль уйный, - дип башлады чыгышын Рөстәм Миңнеханов. Ул шулай ук муниципалитетларга милли һәм төбәк мәсьәләләрен чишү вазыйфалары йөкләнүен, бу җирле хакимияткә тагын да зур җаваплылык өстәвен искәртте. – Евразия − хәзерге вакытта уртак тарихы, традицияләре булган, формалашкан геосәяси төбәк. Казан исә шәрык белән гаребне бәйли торган звено. Татарстан төбәкләр һәм җирле хакимиятләр дәрәҗәсендә икътисади, мәдәни, фәнни-гамәли, гуманитар хезмәттәшлеккә булышлык итә”, - диде ул. 

ТР Президенты вазыйфаларын вакытлыча башкаручы республикада җитештерелгән продукциянең яртысы диярлек экспортка китүен, товар әйләнешенең 20 миллиард АКШ долларыннан артуын, чит ил компанияләреннән Татарстанга 7 миллиард АКШ доллары күләмендә инвестицияләр кертелүен, чит ил капиталы катнашында 1,4 меңләп заманча предприятие булдырылуын бәян итте. Ул шулай ук “Алабуга” махсус икътисади зонасы, Иннополис шәһәре, "Идея" технопаркы һәм IТ-паркның мөмкинлекләрен барлады. 

Моннан тыш, Рөстәм Миңнеханов Татарстанның күп милләтле булуына һәм халкы төрле этник төркемнәрдән торуына, алар арасында дустанә мөнәсәбәтләр урнаштыру буенча күп эшләр башкарылуына басым ясады. “Мин, Россия Федерациясе Президенты Владимир Путин ышанычы белән, Россиянең стратегик үсеш төркемен җитәклим. Ул конфессияара аңлашу булдыруга юнәлдерелгән”, - диде республика лидеры һәм Татарстанда 170 тән артык милләт вәкиле үзара дустанә мөнәсәбәттә яшәвенә игътибарны юнәлтте. 

Чарада катнашучыларны Европа Советының Җирле һәм төбәк хакимиятләре конгрессының актуаль мәсьәләләр буенча комитеты җитәкчесе, ТР Дәүләт Советы Рәисе Фәрит Мөхәммәтшин сәламләде.  “Мондый югары дәрәҗәдәге чараның Казанда уздырылуы Россия Федерациясе шәһәрләре һәм муниципалитетларының, төбәкләренең, якын һәм ерак чит илләрнең дөньяда мөһим урын тотуын күрсәтә. Евразия җирле хакимиятләре конгрессының монда формалашкан яңа мәйданы демократик тәҗрибәне тирәнтен анализларга, урыннарда халык иницитативаларын үстерергә, җирле хакимиятнең дәрәҗәсен арттырырга һәм берләшергә, Евразия күләмендә демократик процессларның якынаюына һәм гармонияләшүенә өлеш кертәчәк”, - диде. Ул шулай ук Европа Советының Җирле һәм төбәк хакимиятләре конгрессының тәҗрибә уртаклашуга һәрвакыт әзер булуын искәртте.
● 31 июльдә Татарстанның иң элеккеге азык-төлек сәнәгать берләшмәсе — “Татптицепром”га нигез салынуга 50 ел тула. Бу эре трест 1965 елда РСФСРның Авыл хуҗалыгы министрлыгы боерыгы нигезендә оеша һәм иң катлаулы икътисадый чорларда сакланып кала. Шул уңайдан уздырылган тантаналы чарада ТР Дәүләт Советы Рәисе Фәрит Мөхәммәтшин катнашты. 

Парламент җитәкчесе тармак ветераннарына, иң авыр икътисадый елларда да Татарстанда кошчылыкны саклап калулары өчен, рәхмәт әйтте. Ул шулай ук бу тармакка Татарстанның беренче Президенты Минтимер Шәймиевнең аеруча да игътибар бирүен билгеләп үтте. 

“Татарстанның кошчылык тармагы яңа технологияләр, башка төрле икътисадый механизмнар файдалануын күрәбез. Ул ныклы рәвештә аягында басып тора, - дип искәртте Фәрит Мөхәммәтшин. Селекцион планда артта калу сәбәпле, кошларны үрчетү өчен йомыркаларны чит илләрдән сатып алуга да карамастан, технологик чылбырның уңышлы төзелүен ассызыклады парламент рәисе. Татарстан кошы бренды илнең төбәкләр базарында көндәшлекне уңышлы саклап килүенә дә басым ясады. 

Татарстанлылар ит рационының яртысын диярлек кошчылык тармагы били, аның күбесе − җирле җитештерүченеке. Фәрит Мөхәммәтшин сүзләренчә, чит илдә җитештерелгән товарны үзебезнекенә алмаштыру стратегик мәсьәләсе шул рәвешле чишелеш таба. 

Татарстан кошчылыгы рекордлар куя. 2015 елның 1 июленә республиканың авыл хуҗалыгы оешмаларында кошларның баш саны бер ел эчендә 4 процентка арткан һәм 13,2 миллионга җиткән. Йомырка җитештерүдә үсеш − 10 процент. Киләчәктә, елына 1 миллиард данә йомырка җитештереп, яңа рекорд куелырга мөмкин. 

“Хезмәткәрләрнең югары профессиональлеге уңышта чагыла. Кешеләр үз эшләренең һәм, тулаем алганда, авыл хуҗалыгы өлкәсендә түләнелә торган хезмәт хакыннан югарырак булган лаеклы хезмәт хакының кадерен белә, - дип билгеләп үтте Фәрит Мөхәммәтшин. Ул җитештерүчәнлекнең төп күләмен ике эре оешма —“ Челны-Бройлер” ҖЧҖ һәм “Ак Барс” холдингы тәэмин итүен дә ассызыклады. Республиканың бу тармагында 6,5 меңгә якын кеше хезмәт куя. 

ТР Премьер-министры урынбасары - ТР авыл хуҗалыгы һәм азык-төлек министры Марат Әхмәтовның да тармак үсешендә өлеше зур булуын искәртте парламент җитәкчесе. 

Тармак алдынгылары Фәрит Мөхәммәтшин кулларыннан ТР Дәүләт Советы Рәисенең Рәхмәт хатларын кабул итеп алды. “Татптицепром” ААҖ директоры Марс Алиевка исә ул ТР Дәүләт Киңәшчесе Минтимер Шәймиев исеменнән котлау тапшырды.
	Дәүләт Советының тугызынчы утырышы 


8 июльдә ТР Дәүләт Советының IX утырышы үз эшен башлады. Сессия эшендә Татарстан Президенты вазифаларын вакытлыча башкаручы Рөстәм Миңнеханов, ТР Дәүләт Киңәшчесе Минтимер Шәймиев, ТР Премьер-министры Илдар Халиков, Хөкүмәт әгъзалары катнаша. 

Президиум көн тәртибенә 44 мәсьәлә керткән иде, шул исәптән ТР законнарының 7 проекты, 30 федераль закон проекты һәм РФ субъектларының закон чыгару органнарының инициативалары. Утырыш башында ТР Дәүләт корылышы һәм җирле үзидарә комитеты рәисе Альберт Хәбибуллин һәм ТР Социаль сәясәт комитеты рәисе Светлана Захарова көн тәртибенә тагын берничә мәсьәлә кертергә тәкъдим итте. Шул рәвешле, көн тәртибе 54 мәсьәлә кертеп расланды.
Сәрия Сабурская янә ТРда кеше хокуклары буенча вәкаләтле вазифасына сайланды. Депутатлар моңа бертавыштан тавыш бирде. 

Искәртеп узабыз: бүген, 8 нче июльдә, ТРда кеше хокуклары буенча вәкаләтленең вәкаләтләре тәмамланган иде. Закон нигезендә, Кеше хокуклары буенча вәкаләтле кандидатурасын ТР Президенты күрсәтмәсе буенча парламент раслап куя. 

Әлеге мәсьәлә буенча утырышта ТР Дәүләт Советының законлылык һәм хокук тәртибе комитеты рәисе Шакир Яһүдин чыгыш ясады. “Сәрия Сабурскаяның Кеше хокуклары буенча вәкаләтле институты эшчәнлеген оештыру буенча казанышлары бик яхшы билгеле. Аның тормыш тәҗрибәсе һәм югары профессиональлеге республика гражданнарының хокукларын, иреген һәм законлы мәнфәгатьләрен яклау буенча алдагы эшчәнлеге өчен файдалы булачак”, - диде ул. 

ТР Президенты вазифаларын вакытлыча башкаручы Рөстәм Миңнеханов Сәрия Сабурскаяның кеше хокукларын тәэмин итү юнәлешендәге вазифаларны бик яхшы башкаруын ассызыклап узды. Ул аңа “Халык контроле” проектын гамәлгә ашыру буенча вәкаләтләр йөкләнгәнен дә искәртеп: “Бу система булмаса, халыкны борчыган “тар” урыннарны белмәс идек. Хәзер мөрәҗәгатьләрнең, мәсьәләләрнең 70 процентка якын өлеше хәл ителеп килә”, - дип Р. Миңнеханов Сәрия Сабурскаяга башкарган эше өчен рәхмәтен җиткерде һәм аның халык арасында абруе зур булуына басым ясады. 

Сәрия Сабурская үз эшен намус белән башкарачагы турында рус һәм татар телләрендә ант итеп, янә үз вәкаләтләренә кереште.
Дәүләт Советы Гүзәл Удачинаны кабат Татарстанда бала хокуклары буенча вәкаләтле вазифасына сайлап куйды.

Искәртеп узабыз: закон нигезендә, бала хокуклары буенча омбудсмен кандидатурасын ТР Президенты күрсәтмәсе буенча парламент раслап куя.

ТР Президент Аппараты җитәкчесе Әсгать Сәфәров Гүзәл Удачинаны тәкъдим итеп: “Гамәлдә булган биш ел дәвамында бала хокуклары буенча вәкаләтле институты хакимият һәм җәмәгатьчелекнең үзара мөнәсәбәтләре системасында мөһим звенога, республикада балалар хокуклары үтәлеше өстеннән бәйсез контроль коралына әверелде”, - дип эшчәнлеген бәяләде.

Гүзәл Удачина үз вәкаләтләрен намус һәм тугрылык белән башкарачагы турында рус һәм татар телләрендә ант итте.
“Татарстан Республикасы бюджет кодексына һәм “Муниципаль районнарның җирле үзидарә органнарына җирлекләрнең төбәк финанс ярдәме фондыннан шәһәр, авыл җирлекләре бюджетларына дотацияләр исәпләү һәм бирү буенча ТР дәүләт вәкаләтләрен тапшыру турында” ТР Законына үзгәрешләр кертү хакында”гы 128-5 нче номерлы ТР закон проекты каралды. Әлеге документ беренче укылышта һәм тулаем рәвештә кабул ителде. 

Бюджет, салымнар һәм финанслар буенча комитет рәисе Леонид Якунин ассызыклап узганча, закон проекты җирле бюджетларга ярдәм итүгә йөз тота. Закон проектында ТР бюджет кодексына үзгәрешләр бар, 2016 нчы елның 1 нче гыйнварыннан алар муниципаль районнарның һәм шәһәр округларының бюджетларына киң таралган файдалы казылмаларны чыгарган өчен салымнан 100 процент күләмендәге түләүләрнең бердәй нормативын билгели, ул хәзерге көндә тулысынча Татарстан казнасына күчерелеп барыла. 

“Җирле бюджетларга күрсәтелгән салымнан түләүләрнең тәкъдим ителә торган нормативын билгеләү җирле бюджетларның керем өлешен һәм шушы салымнан керемнәр җыюны арттыруга ярдәм итәчәк”, - дип белдерде Леонид Якунин. Закон проекты нигезендә, шулай ук, Россия Федерациясе Бюджет кодексының 61.1 нче маддәсендәге 4 нче пункты буенча, муниципаль район бюджетына күчерелергә тиешле, авыл җирлекләре территорияләрендә җыела торган физик затлар керемнәренә салымнан барлык авыл җирлекләре өчен бердәй түләүләр нормативын авыл җирлекләре бюджетларына тапшыру күздә тотыла. 

Комитет башлыгы әйтүенчә, агымдагы елда әлеге җирле әһәмияткә ия мәсьәләләрне финанс ягыннан тәэмин итү ихтыяҗы 106 млн сум күләмендә бәяләнә, моны авыл җирлекләре территорияләрендә җыела торган физик затлар керемнәренә салымның 2 процент бердәй норматив буенча керемнәр өлешен муниципаль районнар дәрәҗәсеннән авыл җирлекләре дәрәҗәсенә тапшыру юлы белән тәэмин итәргә мөмкин. 

Авыл җирекләренә беркетелгән вәкаләтләрдән түбәндәгеләрне әйтеп узарга була: Россия Федерациясе законнарында билгеләнгән вәкаләтләр кысаларында җирлекләр чикләрендә халыкны су, электр, ягулык белән тәэмин итүне, су кертүне оештыру; җирлекләрнең торак пунктлары чикләрендә җирле әһәмиятле автомобиль юлларына карата юл эшчәнлеген гамәлгә ашыру; милләтара һәм конфессияара татулыкны ныгытуга, җирлек территориясендә яшәүче Россия Федерациясе халыкларының телләрен һәм мәдәниятләрен саклап калуга һәм үстерүгә, мигрантларның социаль һәм мәдәни адаптациясенә, милләтара (этникара) низагларны профилактикалауга юнәлдерелгән чараларны гамәлгә ашыру өчен шартлар тудыру; җирлек халкының күпләп ял итүе өчен шартлар тудырырга һәм халыкның күпләп ял итү урыннарын төзекләндерүне оештырырга тиеш була.

“2015 елга, 2016 һәм 2017 нче еллар планлы чорына Татарстан Республикасы Законына үзгәрешләр кертү хакында” 127-5 нче номерлы ТР закон проекты беренче укылышта һәм тулаем кабул ителде. 

Әлеге мәсьәлә буенча ТР финанс министры Радик Гайзатуллин чыгыш ясады. Закон проекты нигезендә 2015 нче бюджетының керем өлеше 23,6 млрд сумга арта, аларның 12,8 млрд сумы салым һәм салым булмаган керемнәргә туры килә, 10,8 млрд сумы – федераль казнадан, ТР Мәҗбүри медицина иминияте территориаль фонды, ТР Пенсия фонды бюджетларыннан субсидияләр, субвенцияләр. 

Республика бюджеты керемнәренең гомуми күләме агымдагы елга 172 млрд 875,3 млн сум күләмендә фаразлана. Шулай ук, бюджетның чыгым өлешен 35 млрд 749,2 млн сумга арттыру күздә тотыла, шул исәптән федераль бюджет һәм федераль фондларның максатчан финанс чаралары буенча – 11 млрд 323 млн сумга. Шушы финанс чаралары хисабына Татарстанда федераль һәм республика программаларын гамәлгә ашыру дәвам иттерелә, шулай ук Казанда Спортның су төрләре буенча Дөнья чемпионатына әзерлек алып барыла. Шушы тәкъдимнәрне исәпкә алып, республика бюджеты керемнәренең гомуми күләме агымдагы елга 172,9 млрд сум күләмендә фаразлана. ТР бюджеты чыгымнарының гомуми күләме 190 млрд 541 млн сум тәшкил итәчәк, дефицит 5,4 млрд сумнан 17 млрд 666 млн сумга кадәр үскән. 

Радик Гайзатуллин утырышка кадәр уздырылган парламентның профильле комитеты утырышында бюджет кытлыгының финанс чыганаклары белән тулысынча тәэмин ителгәнен билгеләп узган иде.
Депутатлар “Россия Федерациясендә мәгариф турында”, “Россия Федерациясенең мәгариф өлкәсендә бердәм дәүләт сәясәтен гамәлгә ашыру һәм белем бирү киңлегенең берлеген торгызу мәсьәләсендә дәүләти һәм муниципаль ихтыяҗларны тәэмин итү өчен, товар, хезмәтләр сатып алу өлкәсендә контракт системасы турында”гы федераль законнарга үзгәрешләр кертү турында” 789680-6 номеры астындагы ФЗ проектын карап, аны хупламады. 

ТР Дәүләт Советының Мәгариф, мәдәният, фән һәм милли мәсьәләләр буенча комитет рәисе Разил Вәлиев чыгышында билгеләп узганча, Татарстан парламенты комитеты, әлеге закон проекты кабул ителгән очракта, аның мәгариф өлкәсенә тискәре нәтиҗәләр ясаячагы уңаеннан борчыла. Р. Вәлиев әйтүенчә, Дәүләт Думасы депутатлары тарафыннан тәкъдим ителә торган төзәтмәләр төп аспектларга кагыла һәм инде гамәлдә булган мәгариф системасына радикаль үзгәрешләр кертүне күздә тота. 

“Закон проекты белем бирү оешмаларының мөстәкыйльлегенә һәм азатлыгына, педагогик хезмәткәрләрнең һәм укучыларның хокукларына кырыс чикләүләр кертә”, - дип белдерде комитет башлыгы. Ул ассызыклаганча, милли (этномәдәни) мәгариф мәсьәләсендә Россия Федерациясе субъектларының мөстәкыйльлеген киметүгә юнәлдерелгән нигезләмәләр аеруча борчу уята. Разил Вәлиев фикеренчә, закон проектын эшләүчеләрнең Россия Федерациясе субъектларының мәгариф үзенчәлекләрен исәпкә алмавы ихтимал. “Закон проектында “туган тел”, “туган тел әдәбияты” фәннәре буенча төп эчтәлекне формалаштыру механизмы тасвирланмаган. Бүген Россиянең мәгариф системасында 59 туган тел өйрәнелә. Алар буенча төп эчтәлекне кем эшләячәк: федераль үзәкме, әллә төбәкләрме? Закон проектында Россия Федерациясе субъектларының туган тел, әдәбият буенча белем бирү эчтәлеген эшләүгә хокуклары, шулай ук аларны стандартларга кертү механизмы төгәл күрсәтелгән булырга тиеш ”, - дип ассызыклады ул. 

Разил Вәлиев билгеләп үткәнчә, закон проекты “төп эчтәлек” төбәкләрдә дәүләт телләрен тулы дәрәҗәдә өйрәнү мөмкинлеге бирәчәген гарантияләми. Моннан тыш, аерым “өстенлекле” предметлар буенча укыту сроклары киңәйтеләчәк, билгеле, моңа туган тел һәм әдәбият сәгатьләрен кыскарту хисабына ирешергә тырышачаклар. Әлеге яңа үзгәрешләр нәтиҗәсендә, без телләр һәм мәгариф турында республика законнарын тулы канлы гамәлгә ашыра алмаячакбыз, дип саный депутат. 

Разил Вәлиев дәреслекләр һәм уку кулланмалары мәсьәләсенә дә тукталды. Ул билгеләп үткәнчә, хәзерге вакытта формалаша торган бердәм федераль дәреслекләр исемлегенә туган телләр буенча дәреслекләр дә кертелергә мөмкин. Депутат фикеренчә, агымдагы икътисади вәзгыятьне исәпкә алып, әлеге мәсьәлә тагын да җентекләбрәк өйрәнүне таләп итә. 

Разил Вәлиев тарих буенча бердәм дәреслек эшләү процессы барышында бөтен илдәге барлык мәктәпләр өчен бердәнбер дәреслек була алмаячагына күпләрнең инануын билгеләп үтте. “Җентекле эш нәтиҗәсендә, шул исәптән, төбәкләр фикерләрен дә исәпкә алып, ил тарихы буенча яңа укыту-методик комплексы концепциясе эшләнде, нәкъ менә ул барлык дәреслекләр һәм кулланмалар нигезенә ятарга тиеш. Ягъни, тарихтан бердәнбер дәреслек булмаячак, әмма бу фән буенча дәреслекләргә фәнни тарихи-мәдәни экспертиза үткәргәндә, аларның әлеге концепциягә тәңгәллеге тикшереләчәк”, - дип белдерде ул. 

“Без соңгы вакытта мәгариф системасын үзгәртеп кору белән артык мавыга башладык. Берничә ел дәвамында әзерләп, бөтен җәмәгатьчелек белән фикер алышып, әле күптән түгел “Россия Федерациясендә мәгариф турында” өр-яңа закон кабул ителде, без шуның нигезендә, үз законыбызны да өр-яңадан яздык. Инде бераз тынып, шушы кабул ителгән яңа кагыйдәләр, яңа таләпләр белән эшли генә башлаган идек, әлеге законны тагын сүтеп җыярга тәкъдим итәләр. Ел саен яңалык өстенә яңалык өстәп, төрле якка тарткалап, йолыккалап мәгарифне алга җибәреп булмас, мәктәпләргә, укытучыларга инде, ниһаять, тынычлап эшләргә ирек бирергә кирәк! Болай да соңгы елларда кәгазь эше бермә-бер артты, укытучылар балалар белән эшләргә вакыт та калмый, дип зарлана, ел саен мәгариф системасының астын өскә әйләндереп торсак, педагоглар бөтен вакытларын шул үзгәрешләрне өйрәнеп, аларга яраклашуга гына сарыф итәчәк”, - дип ассызыклады Разил Вәлиев. 

Комитет рәисе соңгы елларда Россиядә милли мәгарифнең хәле күзгә күренеп начараюына игътибарны юнәлтте. “Бердәм дәүләт имтиханнарын бары тик рус телендә генә бирү тәртибе кергәч, Татарстан мәктәпләренең дә күбесендә фәннәр бары тик рус телендә генә укытыла башлады. Ә мондый мәктәпне инде берничек тә “милли мәктәп” дип атап булмый. Дәүләт Думасы депутатлары тарафыннан безгә тәкъдим ителгән бу закон проекты болай да хаста хәлендәге милли мәгарифнең хәлен тагын да ныграк авырайтачак. Дәүләт Думасында тагын бер-ике шундый закон кабул ителсә, милли мәгарифкә инде ясин чыгарга да туры килүе мөмкин”, - дип ачынып сөйләде Разил Вәлиев. 

Комитет башлыгы тәкъдим ителә торган закон проекты буенча РФ Мәгариф һәм фән министрлыгы каршындагы Иҗтимагый совет утырышында, ТР Мәгариф һәм фән министрлыгында, ТР Иҗтимагый палатасында фикер алышулар булганын, һәм аның бу утырышларда хупланмаганын әйтте. 

Чыгышының азагында ул кабаттан бу закон проектының милли мәгарифкә тискәре йогынты ясачагын шәрехләде. Дәүләт Советының бүгенге сессия утырышында парламентарийлар, докладчы белән килешеп, закон проектын хупламады. 

Фәрит Мөхәммәтшин дәреслекләр темасына карата фикерен җиткереп: “Без тарихның төрлечә аңлатылган төрле дәреслекләр буенча укытылырга тиеш түгеллеген аңлыйбыз, концепциясе бер булуы мөһим. Тарих бар кеше өчен дә бертөрле булырга тиеш, әмма ул төрле милләт телләрендә укытыла ала”, - диде.
“Вөҗдан иреге һәм дини берләшмәләр турында” Татарстан Республикасы Законына үзгәрешләр кертү хакында” 121-5 нче номерлы Татарстан Республикасы закон проекты депутатлар тарафыннан хупланып, беренче һәм өченче укылышларда кабул ителде. 

Әлеге мәсьәлә буенча ТР Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев чыгыш ясады. “Дәүләт Советына безнең комитет тарафыннан тәкъдим ителгән “Вөҗдан иреге һәм дини берләшмәләр турында” Татарстан Республикасы Законына үзгәрешләр кертү хакында” Татарстан Республикасы законы проекты, әлеге Законны Россия Федерациясе законы белән тәңгәлләштерү максатыннан, эшләнде. 

Россия Федерациясе Гражданлык кодексы нормаларына туры китерү максатыннан чыгып, агымдагы елның апрелендә “Вөҗдан иреге һәм дини берләшмәләр турында” һәм “Коммерциягә карамаган оешмалар турында” Федераль законнарга үзгәрешләр кертелде. Әлеге үзгәрешләр дини оешмаларны төзү мәсьәләсен, аларның хокукый хәлен һәм эшчәнлеген тәртипкә сала; дини оешмага керүче затлар арасындагы мөнәсәбәтләргә ачыклык өсти; хөкем ителгән кешеләрнең вөҗдан иреген һәм дин тоту мөмкинлеген тәэмин кылуга юнәлтелгән нормаларны камилләштерә. Шуңа бәйле рәвештә, безгә “Вөҗдан иреге һәм дини берләшмәләр турында” Татарстан Республикасы Законына үзгәрешләр кертергә кирәк”, - дип бәян итте Разил Вәлиев. 

Комитет рәисе белдергәнчә, закон проекты Татарстан Республикасы Дәүләт Советы Аппаратының Хокук идарәсе, Президент Аппараты, Прокуратура, Министрлар Кабинеты, Татарстан Республикасы буенча Юстиция министрлыгы идарәсе, Татарстан Республикасы Җәмәгать палатасы тарафыннан каралган, аңа карата искәрмәләр һәм тәкъдимнәр булмаган. Лингвистик экспертиза бәяләмәсе дә уңай. 

Разил Вәлиев, Татарстан Республикасы Дәүләт Советы Регламентының 96 нчы маддәсенең 6 нчы пункты нигезендә, депутатлардан әлеге закон проектын беренче укылышта һәм, икенче укылышка күчеп тормыйча, өченче укылышта кабул итүләрен сорады. Докладчының бу тәкъдимен парламентарийлар хуплады.
Татарстанның бишенче чакырылыш Дәүләт Советы депутатлары беренче яртыеллыктагы үзләренең эшчәнлегенә нәтиҗә ясады. Агымдагы ел Дәүләт Советы өчен мөһим вакыйгаларга бай булды. 

- Бишенче чакырылыш Дәүләт Советы депутатлары закон чыгару эшчәнлегенә яхшы гына кереп китте. Кабул ителгән законнар саны, халык белән очрашулар – болар барысы да депутатларның ни дәрәҗәдә нәтиҗәле эш күрсәткәнлекләрен ассызыклый, - дип белдерде Фәрит Мөхәммәтшин үзенең чыгышында. 

Шушы вакыт эчендә Татарстан парламенты 5 утырыш уздырган. Нәтиҗәдә, сессияләрдә 275 мәсьәлә каралган, 55 закон кабул ителгән. Шулай да, бишенче чакрылыш Дәүләт Советы депутатларының төп казанышы – тышкы элемтәләрне ныгытуга аеруча зур игътибар бирүләрендә, дип саный парламент җитәкчесе. 

- Агымдагы елда Татарстанның Дәүләт Советы Төркиянең Бөек Милли Җыены һәм Бөтенкытай халык вәкилләре Җыены делегацияләрен каршы алды. Өстәвенә, республика парламенты һәм Төркиянең Милли Җыены арасында элемтәләрне ныгыту турындагы меморандумга кул куелды, - дип сөйләде Фәрит Мөхәммәтшин. 

Дәүләт Советы рәисе сүзләренә караганда, Татарстанның 2030 елга кадәр исәпләнгән социаль-икътисади үсеш стратегиясен закон буларак кабул итү аеруча зур әһәмияткә ия вакыйга. 

- Хәзерге вакытта әлеге яңа закон кысаларында стратегияне тормышка ашыру буенча уздырылачак чараларны раслау буенча эшчәнлек бара. Тиздән Татарстан Хөкүмәтенең махсус карары кабул ителергә тиеш. Стратегиядәге саннар исә шактый җитди. Өстәвенә, социаль-икътисади вәзгыять тә катлаулы. Тик бу – вакытлыча күренеш кенә, - дип белдерде Фәрит Мөхәммәтшин. 

Дәүләт Советы рәисе Татарстанның яңа тарихында парламентаризм үсешенә 25 ел тулуга багышланган чараларны да искә төшереп узды. 

- Соңгы 25 ел эчендә без бик зур уңышларга ирештек - үзебезгә йөкләнгән бурычны тиешенчә тормышка ашырырга тырыштык. Тулаем төбәк продукты артты, торак төзелеше күрсәткечләре дә яхшырды. Яңа предприятиеләр калкып чыкты, нефть “энәсеннән” котылу буенча да эшчәнлек алып барыла. Республикада кече һәм урта эшмәкәрлекне үстерү буенча да шактый гамәлләр башкарыла, - дип белдерде Фәрит Мөхәммәтшин. 

Халык арасында аеруча зур шау-шу уяткан законнарга килгәндә, Фәрит Мөхәммәтшин Казан урамнарында түләүле паркинглар барлыкка китерү белән бәйле канунны атады. 

- Без әлеге законны кабул итүнең халык арасында төрле фикерләр уятачагын белдек. Тик шунысын төгәл аңлап эш иттек: әлеге канун кирәк иде. Билгеле булганча, хәзер аның кайсыбер пунктлары йомшарды. Казан үзәгендә теләсә-кайда ташлап калдырылган машиналар саны да кимеде. Бу – бик яхшы күренеш, - дип белдерде Дәүләт Советы рәисе. 

Фәрит Мөхәмәмтшин халык белән элемтәләрне ныгыту турында да тәфсилләп сөйләде. 

- Халык тарафыннан килеп ирешкән һәр мөрәҗәгать, һәр тәкъдим безнең өчен үзенә күрә бер күрсәтмә. Дәүләт Советы депутатлары сайлаулары алдыннан без районнар буйлап йөреп, халыктан 2,5 мең шундый күрсәтмә җыеп кайттык. Аннары аларны категорияләргә бүлдек һәм Татарстан Президентына юлладык. Ул исә Хөкүмәткә бу мөрәҗәгатьләр өстендә эшләргә боерды. Әлбәттә, аларның барысы да бер көн эчендә хәл ителә торган мәсьәләләр түгел. Ләкин халык безгә ышана, димәк без аларның барысына да ярдәм итәргә тиеш, - дип белдерде Фәрит Мөхәммәтшин. 

Агымдагы ел нәтиҗәләренә килгәндә, беренче яртыеллыкта парламент җитәкчелегенә халык һәм хезмәт коллективларыннан барлыгы 1,5 мең мөрәҗәгать килеп ирешкән. Халыкны социаль проблемалар һәм торак белән бәйле мәсьәләләр аеруча борчый икән.
ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Ольга БЛАГОДАРОВА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-08, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

